
Mugak 
T X I L L A R D E G I 

H EGOALDEKO 
prentsa abertzaleak ez du aipa-
tu ere egin, oso oker ez banago. 
Baina occitanista errabiatuek 

berriro aldarrikatu dute egun hauetan Baiona Eus-
kal Kerritik at dagoela; eta kanpaña-kide dituzten 
EAkoek irentsi egin dute... Baiona, Angelu. Mia-
rritze, Bastida, nik dakita zer besterik, 'Occitania' 
dira, omen; eta EAkide abertzale 'radikalak', isilik, 
are txaloka ere bai. Bapo! 

Kaskoina occitanieraren adar hutsa ote den ez da 
batere garbi agertzen erromanisten artean. Gauzak 
horretara, kaskoinera occitaniera ote den galdetu 
behar genuke... 

Baiona Euskal Herria ez bada, arrazoin berbe-
rengatik aldarrikatu behar genuke Errioxa Euskal 
Herria dela; baina EAk ez du honetaz ezer esaten. 
Oihenarte eta Jaurgain irakurri gabe ere, aski da 
mapa begiratzea. Iparraldeko muga askoz 'gorago' 
egon dela erreparatzeko: Biscarrosse, Gastes, Le-
yre, Bastan, Auski (gaur 'Auch' idatzia), eta beste 
anitz. Baionatik at daude aisa. 

Eta gauza bera Hegoaldetik: Aierbe. Eskuain, 
Herramelluri, Ezkarai. Aiabarrena, Urrez, Mos-
quera-tarrei gaitzi bazaie ere, aisa daude Zanko-
za-tik eta Biaizteri-tik at 

EAk ez du eskualde oso horietaz ezer esaten: 
baina 'B.A.B' osoa atzerritzat hartzen duen talde 
politiko batekin bat egiteko prest agertzen zaigu. 
Zelebrea da. 

Jakina: gaurko biztanleen nahia da azkeneko 
hitza. Euskal Herrian eta Erdal Herrietan Norma-
lean, eta alienazio-lana oso aurrera eraman ez den 
lekuetan, objetibotasun soziologikoa, kondaira eta 
bizi-lagunen nahia, elkarrekin ohi doaz. Eta horre-
gatik dugu eginkizun guztiz premiatsua inperialis-
moak burutu duen alienazio-lana gugandik erauz-
tea. 

Alferrik da gure arazoa toponimi ikerketa 
bihurtu nahi izatea. Egia agertzea funtsezkoa da. 
Bai. 

Baina helburua Euskal Herriak euskalduntzea 
eta askatu nahi izatea da. 




